
SIDANG JEMAAH YANG DIRAHMATI ALLAH SEKALIAN,

Marilah sama-sama kita meningkatkan ketakwaan kepada Allah SWT dengan

?

melaksanakan segala perintah-Nya dan menjauhi segala larangan-Nya. Mudah-mudahan
kita sentiasa berada dalam rahmat dan keredhaan Allah SWT di dunia dan di akhirat.
Mimbar pada hari ini akan membicarakan khutbah yang bertajuk: “JANGAN BERPUTUS
ASA”.

Khatib juga ingin berpesan kepada sidang jemaah sekalian agar sentiasa mematuhi garis
panduan dan SOP pencegahan penularan wabak Covid-19 yang telah dikeluarkan oleh

pihak berkuasa. Jangan pernah alpa dan leka, kerana setiap kealpaan itu akan membuka

ruang berlakunya jangkitan wabak.

Bagi yang telah mendaftar dan mendapat janji temu suntikan vaksin Covid-19, pastikan
anda hadir ke Pusat Pemberian Vaksin (PPV) pada tarikh dan masa yang telah ditetapkan.
Manakala bagi yang belum mendaftar pula, segeralah berbuat demikian kerana ini adalah
antara ikhtiar kita untuk menyekat penularan wabak berbahaya ini di samping mencapai

tahap imuniti berkelompok atau herd immunity.

SIDANG JEMAAH YANG DIRAHMATI ALLAH,

Hakikat kehidupan di dunia ini ialah suatu persinggahan sementara dalam perjalanan kita
menuju ke dunia yang kekal abadi. Sesungguhnya kehidupan di dunia ini dibentangkan
dengan bermacam bentuk ujian yang bertujuan untuk menguji dan menilai setiap hamba-
Nya. Tiap-tiap manusia itu pasti akan diuji sama ada dengan perkara-perkara yang tidak
disukainya, mahupun perkara-perkara yang disukai. Allah SWT berfirman dalam Surah al-
A’raaf ayat 168:

Maksudnya: ‘Dan Kami pecah-pecahkan mereka berpuak-puak (yang bertaburan di
merata-rata) dunia ini. Antara mereka ada yang soleh dan antaranya juga yang tidak
demikian. Dan kami uji mereka dengan nikmat pemberian yang baik-baik dan bala

bencana yang buruk, supaya mereka kembali (bertaubat)”.

Allah SWT juga berfirman dalam Surah al-Ankabuut ayat 2 yang dibacakan pada awal
khutbah tadi yang bermaksud:

“Patutkah manusia menyangka bahawa mereka akan dibiarkan dengan hanya berkata:

"Kami beriman"”, sedang mereka tidak diuji (dengan sesuatu cubaan)?”

SIDANG JEMAAH YANG DIRAHMATI ALLAH SEKALIAN,

Dalam situasi hari ini, kita semua sedang diuji dengan wabak Covid-19 yang masih belum
reda. Ada sebahagian kita diuji dengan jangkitan wabak, kehilangan pekerjaan, kematian
orang tersayang, hilang sumber pendapatan, kerugian dalam perniagaan dan pelaburan,
dan bermacam lagi ujian yang dihadapi yang menyebabkan mereka mengalami
kemurungan, kecewa, putus asa dan sebagainya. Hal ini menyebabkan mereka

mengambil tindakan di luar batas agama dan kemanusiaan.

Ketahuilah, wahai saudaraku! Sesungguhnya Allah SWT tidak menetapkan sesuatu,
melainkan padanya terkandung hikmah, kebaikan dan rahmat bagi hamba-Nya. Ibnu al-
Qayyim rahimahullah berkata, “Andai kata kita mampu menggali hikmah Allah yang
terkandung dalam ciptaan dan urusan-Nya, maka tidak kurang dari ribuan hikmah (yang
akan kita dapati). Namun, akal kita sangatlah terbatas, pengetahuan kita terlalu sedikit,
dan ilmu semua makhluk akan sia-sia (tidak ada ertinya) jika dibandingkan dengan ilmu
Allah, sebagaimana sinar lampu yang sia-sia (tidak bermanfaat) di bawah sinar matahari
(yang terang). Dan ini pun hanya gambaran sahaja, yang sebenarnya tentu lebih dari
sekadar gambaran ini”.

SIDANG JEMAAH YANG DIRAHMATI ALLAH,

Sebagai umat Islam, kita diajar untuk menghadapi segala bentuk ujian dengan kesabaran
dan akal yang rasional. Kegagalan menguruskan emosi dan perasaan akan
menjerumuskan seseorang kepada tindakan luar kewarasan akal manusia. Kesempitan
hidup yang dialami oleh sebahagian orang telah menyumbang kepada peningkatan kes
kemurungan, tekanan mental dan bunuh diri. Statistik kes bunuh diri yang dicatatkan pada
tahun lalu meningkat kepada 631 kes berbanding 609 kes pada tahun 2019. Lebih
membimbangkan lagi apabila sebanyak 366 kes bunuh diri dilaporkan kepada pihak Polis

Diraja Malaysia bagi tiga bulan pertama tahun ini.

Saudaraku! Dalam menjalani kehidupan yang penuh dengan dugaan, cabaran dan
rintangan. Kita sebagai orang yang beriman, dituntut untuk sentiasa bersangka baik,

berfikiran positif, dan tidak mudah berputus asa dengan rahmat Allah SWT. Allah SWT

berfirman dalam Surah al-Zumar ayat 52 — 54:

Maksudnya: “(Mengapa mereka mendakwa demikian), tidakkah mereka mengetahui
bahawa sesungguhnya Allah memewahkan rezeki bagi sesiapa yang dikehendaki-Nya,
dan Dia juga yang menyempitkannya? Sesungguhnya yang demikian mengandungi
keterangan-keterangan yang jelas bagi orang-orang yang percayakan (ilmu dan
kebijaksanaan Allah). Katakanlah (wahai Muhammad): "Wahai hamba-hamba-Ku yang
telah melampaui batas terhadap diri mereka sendiri (dengan perbuatan-perbuatan
maksiat), janganlah kamu berputus asa dari rahmat Allah, kerana sesungguhnya Allah
mengampunkan segala dosa; sesungguhnya Dia lah jua Yang Maha Pengampun, lagi
Maha Mengasihani."Dan kembalilah kamu kepada Tuhan kamu dengan bertaubat, serta
berserah bulat-bulat kepada-Nya, sebelum kamu didatangi azab; kerana sesudah itu

kamu tidak akan diberikan pertolongan.”

SIDANG JEMAAH YANG DIRAHMATI ALLAH,

Allah  SWT merupakan sebaik-baik tempat untuk kita mengadu dan memohon
pertolongan. Kita dianjurkan untuk memanjatkan doa kepada Allah SWT pada tiap-tiap
masa dan keadaan, lebih-lebih lagi apabila kita sedang menghadapi masalah atau
kesulitan dalam hidup. Antara doa ringkas tetapi bermanfaat yang telah diajarkan oleh

Rasulullah SAW untuk diamalkan ketika kita berada dalam keadaan sukar ialah:

Maksudnya: “Ya Allah! Tidak ada kemudahan kecuali apa yang Engkau jadikannya
mudah. Dan Engkaulah yang menjadikan kesedihan (kesulitan), jika Engkau kehendaki
pasti ia akan menjadi mudah”.

Wahai saudaraku! Tingkatkanlah kesabaran dan kuatkanlah semangat dalam menempuh
ujian masing-masing dan janganlah mudah berputus asa dan berburuk sangka dengan
Allah SWT. Tingkatkanlah usaha dengan penuh kesabaran dan keyakinan kepada Allah
SWT. Sekiranya perlu, dapatkan nasihat dan bantuan dari kaunselor dan pihak yang
berautoriti. Ingatlah bahawa, Allah SWT tidak menjadikan sesuatu itu sia-sia dan Allah
SWT tidak akan menzalimi hamba-hamba-Nya. Allah SWT Maha Tahu hal yang terbaik
buat kita. Latihlah diri untuk terus bersangka baik kepada Allah SWT. Bagi yang
berkemampuan pula, bantulah saudara-saudara kita yang terjejas dan memerlukan
pertolongan dengan ikhlas. Tingkatkan keprihatinan kepada ahli keluarga, saudara-mara
sahabat dan jiran-jiran yang memerlukan bantuan dan pertolongan sama ada dari segi
kewangan, keperluan asas, mahupun bantuan dari segi psikologi dan moral. Mudah-
mudahan urusan kita semua dipermudahkan oleh Allah SWT dan dikeluarkan dari segala

bentuk kesusahan. Insya-Allah.

Firman Allah SWT:

rd

Maksudnya: “Wabhai sekalian orang-orang yang beriman! Mintalah pertolongan (untuk
menghadapi susah payah dalam menyempurnakan sesuatu perintah Tuhan) dengan
bersabar dan dengan (mengerjakan) sembahyang; kerana sesungguhnya Allah menyertai

(menolong) orang-orang yang sabar” (Surah al-Bagarah ayat 153)

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Berkuasa atas tiap-tiap sesuatu. Kami hamba-Mu yang lemah merayu kepada-Mu agar
Engkau angkat dan hilangkan segera wabak penyakit Covid-19 yang sedang melanda
kami agar dapat kami melaksanakan syiar-Mu dengan sempurna. Hanya kepada-Mu jua
Ya Allah, tempat kami mengadu dan memohon pertolongan.

Ya Allah! Jadikanlah kami dan keturunan kami orang-orang yang istigamah mendirikan
solat secara berjemaah. Sesungguhnya hanya kepada-Mu jua Ya Allah, doa kami mohon
diperkenan dan diterima.

